



Y Bugail Da 
Darllen: Ioan 10: 11 – 18

 "Fi ydy'r bugail da. Mae'r bugail da yn fodlon marw dros y defaid. Mae’r gwas sy’n cael ei dalu i ofalu am y defaid yn rhedeg i ffwrdd pan mae’n gweld y blaidd yn dod. (Dim fe ydy’r bugail, a does ganddo ddim defaid ei hun). Mae’n gadael y defaid, ac mae'r blaidd yn ymosod ar y praidd ac yn eu gwasgaru nhw. Dim ond am ei fod yn cael ei dalu mae’n edrych ar ôl y defaid, a dydy e’n poeni dim amdanyn nhw go iawn. 
 "Fi ydy'r bugail da. Dw i’n nabod fy nefaid fy hun a maen nhw'n fy nabod i – yn union fel y mae'r Tad yn fy nabod i ac dw innau'n nabod y Tad. Dw i’n fodlon marw dros y defaid. Mae gen i ddefaid eraill sydd ddim yn y gorlan yma. Rhaid i mi eu casglu nhw hefyd, a byddan nhw’n gwrando ar fy llais. Yna byddan nhw’n dod yn un praidd, a bydd un bugail. Mae fy Nhad yn fy ngharu i am fy mod yn mynd i farw’n wirfoddol, er mwyn dod yn ôl yn fyw wedyn. Does neb yn cymryd fy mywyd oddi arna i; fi fy hun sy'n dewis rhoi fy mywyd yn wirfoddol. Mae gen i’r gallu i'w roi a’r gallu i'w gymryd yn ôl eto. Mae fy Nhad wedi dweud wrtho i beth i’w wneud."
Mae’r darlun o Iesu fel y Bugail i’w gael drwy’r Beibl, er enghraifft yn Eseia 40:11 – 
‘Mae'n bwydo ei braidd fel bugail: bydd yn codi'r wyn yn ei freichiau,

ac yn eu cario yn ei gôl. Bydd yn arwain gyda gofal y defaid sy'n magu wyn.’

ac yn Hebreaid 13:20:
Dw i’n gweddïo y bydd Duw, sy’n rhoi heddwch perffaith i ni, yn eich galluogi chi i wneud beth mae e eisiau. Fe ydy’r Duw gododd ein Harglwydd Iesu yn ôl yn fyw, sef Bugail mawr y defaid.
Mae Iesu’n galw ei hun yn fugail. Mae’r bugail yn wahanol iawn i’r gwas. Dod i weithio am arian dros dro mae’r gwas, ac yn rhedeg o’r golwg pan ddaw trafferthion. Pwy yw’r gwas cyflog sydd o dan y lach? Yn y cyswllt yma y Phariseaid a’r Ysgrifenyddion oedd i fod yno i ofalu am eneidiau’r bobl ond oedd yn meddwl mwy am eu hunain a’u rheolau na dim arall. 

Mae’r bugail yn aros ac yn bwydo’r praidd, a dyna a gawn ni gan Grist, sef ein bwydo, ein meithrin yn y ffydd a’n cadw ar y llwybr cul. Y cyfan er ein lles er na  sylweddolwn hynny ar adegau. 
Mae’r Bugail Da yn rhoi ei fywyd dros y defaid. Rhaid i bob bugail gwerth ei halen ymdrechu i warchod ei braidd. Pan yn ifanc wynebodd y brenin Dafydd lew wrth fugeilio, a llwyddo i gadw ei ddefaid yn ddiogel gyda help Duw.
Mi welwn berson Crist yn yr adnodau, a’r ffaith ei fod yn ein nabod. Mae o’n gwybod ein hanghenion.
Nid  peryglu ei fywyd dros ei ddefaid y mae Iesu Grist, nage, mae’n glir yn y darnau yma ei fod yn fodlon rhoi ei fywyd drostynt. Y gair holl bwysig yw “dros”, sef yn eu lle. Mae yna daliad i’w wneud. Yn lle bod y defaid, sef Cristnogion yn wynebu’r gosb (barn), mae’r bugail yn mynd i’r lladdfa’n ein lle. 

Aberthwyd miloedd o ddefaid drwy gyfnod yr Hen Destament, ond yma cawn hynny yn cael ei droi ben i waered. Y Bugail Da ei hun yn aberth dros bechod ei bobl, fel oen Duw.
Nid damwain felly oedd y groes, na’r bedd gwag. Mae’n amlwg o’r adnodau fod y cyfan wedi ei ragweld a’i baratoi ymlaen llaw. 

Gallwn feddwl cymaint o stŵr a achosodd geiriau Iesu adeg hynny. 

O weld ei eiriau, beth yw ein hymateb i’r Bugail Da?

